 Тема: Г.Сабитовның “Ярсулы яз” хикәясендә табигатьне бала күңеле аша тасвирлау.
I. Дәреснең максатлары:
1. Фәнни максат: Г. Сабитовның “Ярсулы яз” әсәре белән таныштыру;
2. Коммуникатив максат: укучыларны образлы фикерләргә өйрәтү
3. Тәрбияви максат: балаларда үзара чын дуслык, бер-береңә хөрмәт хисләре тәрбияләү.
II. Бурычлары:
1) төрле алымнар кулланып, уку грамоталылыгын үстерү 
2) балаларның фикерләү сәләтен, танып-белү осталыгын үстерү;
3) укучыларны проза әсәрләрен анализларга өйрәтү; 
III Планлаштырылган нәтиҗәләр: 
шәхескә бәйле-образларны ачу барышында әхлак тәрбиясе алу;
метапредмет – әсәрнең эчтәлеген үзләштерү аша сәнгатьчә эшләнеш үзенчәлекләрен аңлау;	
[bookmark: _GoBack]предмет- Г.Сабитовның  ормыш юлы һәм иҗаты белән танышу, “Ярсулы яз “хикәясен өйрәнү , анализлау. 
IV. Укыту ысуллары:тикшерү, өлешчә эзләнү.
V. Укыту алымнары: дәреслек белән эш, фронталь әңгәмә.
Җиһазлау: 7 класс әдәбияты, презентация, язучы портреты, җыентыклары, “Яз” картинасы.
Дәрес барышы.
I. Оештыру моменты.
Укытучы: Исәнмесез , укучылар!
Укучылар: Исәнмесез!
Укытучы: Хәерле көн барыгызга да. Утырыгыз.Апрель аеның кояшлы иртәсе Сезгә бары уңышлар гына алып килсен. Менә шушындый изге теләкләр белән дәресебезне башлап җибәрәбез.   
II. Актуальләштерү. 
1) Өй эшен тикшерү.
Укытучы: Укучылар, сез өйдә Габделхәй Сабитовның дәреслектә бирелгән тормыш һәм иҗат юлы белән танышып, шуның эчтәлеге буенча бер - берегезгә сораулар әзерләп килергә тиеш идегез. Әйдәгез, сүзне сезгә бирик. (Укучылар өйдә әзерләгән сорауларын, чиратлашып бер – берсенә әйтәләр, ә калганнары җавап бирә.)
Укучылар сорауларын укыйлар. Иптәшләре җавап бирә.
2) Дәрес темасын ачыклау.
Укытучы: Укучылар, урамга күз салыгыз әле. Салкын кыш фасылыннан соң нинди үзгәрешләр күрәсез? (Урамда кояш яктырта. Җылы җилләр исә башлады. Кошлар сайрый. Яз килде.) (Слайд №1. Яз күренеше)
Укытучы: Яз – елның иң матур фасылы. Җылы, кояшлы көннәре, ярсулы ташулары, тургай моңы, беренче чәчәкләре белән күңелгә кереп кала ул. Табигать уяна, ерганаклардан челтерәп кар сулары ага, тирә-як яшеллекккә күмелә.
- Укучылар, без бүгенге дәрестә нәрсә турында сөйләшербез икән? 
Укучылар: Без бүген дәрестә яз турында сөйләшәчәкбез.
Укытучы: Әйе, безнең бүгенге темабыз Г.Сабитовның “Ярсулы яз” хикәясен анализлау, табигатьне бала күңеле аша тасвирлау.  Укучылар, слайдтагы кайсы рәсем бүгенге әсәргә туры килә, ни өчен. ( Слайд №1)
I I I. Яңа материал өстендә эшләү.
а) Сүзлек эше. ( Слайд №2)
Укытучы: Хикәядә таныш булмаган сүзләр очрый. Бу язучы туган Минзәлә ягына хас диалекталь сүзләр.
каралама -  черновик; 
борыс – ишек, тәрәзә яңагы һ.б. ш. ясау өчен дүрт кырлы озын агач материал;
гөлбәч – мич арасы;
күлдәвек – җыелып торган сулык, лужайка;
бәкәл – тояклы хайваннарның аякларында, арт якта, тояктан өстәрәк чокырланып торган урын, буынтык;
элпә – тере организмда тышча яки пәрдә булып хезмәт итә торган яры.
б) Хикәянең эчтәлеге буенча эш алып бару.
Укытучы: Балалар, хикәя сезгә ошадымы? Нәрсәсе белән ошады?
Укучылар: Хикәя җиңел укыла, геройлары  безнең кебек укучылар, табигать къренешлщре матур итеп тасвирланган..
Укытучы: Искә төшерик әле, нәрсә ул хикәя? Хикәя  нәрсә турында? 
Укучылар: Хикәя –тормышта булган һәм булуы ихтимал берәр вакыйганы сурәтләгән кечкенә күләмле чәчмә әсәр.
Укытучы: Төп образлар кемнәр?
Укучылар: Төп образлар: Гамил, Гөлүсә, Галләм абзый - укытучы.
IV. Яңа белем һәм күнекмәләр формалаштыру. (Слайд №4.)
Укытучы: Укучылар, язучы язның  характерлы билгеләрен нинди матур сүзләр белән белдерә?Шул урыннарны табып укып китик әле. 
Укучылар: “Ярсынып, изүләрен чишеп җибәрде”, “юлларда кара чыкты”, “күпер төпләрендә,  мәктәп яннарында  күлдәвекләр ясалды”, “чыпчыклар канатларын юа”, “күгәрченнәр су эчә”, “Чапан-тау кардан арчылып килә”, “яшь каеннар бөре бүрттерә”, “кояш авыз ерып тора”, “кыектан тамган тамчылар”, “яз кояшы җан өргән”.
Укытучы: Ә Гамил кичерешләрендә яз ничек сурәтләнә?  Автор аны кайсы юлларда, нинди сүзләр ярдәмендә белдерә? (Дәреслектән табып укыйлар.)
Укытучы: Сезгә Гамилнең нинди сыйфатлары ошады, кайсылары белән килешмисез?
Укучылар: Гамил яхшы укучы. Тырыш, математика фәнен яхшы белә, уңган, тәртип ярата, өйгә кайткач. Гөлләргә су сибә, балтырын чукыган йомырка баскан  казга да мәрхәмәтле, ишекне ачып аны тышка чыгара. Бәрәннәрне тиз генә әниләренә имәргә кушып керә, матурлыкны аңлый-күрә белә, тиз кызып китә, ләкин усаллыгы юк, Галләм абыйны да хөрмәт итә, авырту китерүдән курка, аны да аңлый. Гөлүсәгә карата да аның хисләре җылы дип уйлыйм мин.( Слайд №5)
Укытучы: Гамил белән Гөлүсә мөнәсәбәте сездә нинди уй-фикерләр уята? 
Укучылар: Фикер алышалар. Алар арасында җылы мөнәсәбәт шаян хәрәкәтләр, сыйфатлар аша бирелә. Гамил караламасын бирмәгәч, Гөлүсә урындыкка авторучка куя, Гамил карага буяла. Кунак ашы-  кара каршы дип, Гамил сулы чокыр казый, ә үзе кызны кызгана, кисәтә. Алар үртәшәләр, тик үпкәләмиләр. Аларда беркатлы җылы мөнәсәбәт. Киләчәктә алар яхшы дуслар булырлар дип уйлыйм. Әлегә аларның дуслыклары башланып кына килә. Гамил Гөлүсәгә битараф түгел, ул аның матурлыгына, күзләренә, керфекләренә сокланып карый. Ачуланса да матур  күренә. Аның чокырга төшүен дә теләми.
Укытучы: Балалар, әйдәгез, Гөлүсәнең портретын төзеп карыйк. 
Укучылар: Гөлүсә шаян кыз, иркәрәк, чөнки ул контроль эшен дә Гамилдән күчерергә өметләнеп утыра, ә Гамил караламасын бирмәгәч ачуы килә; ялкаурак кыз, әгәр башын эшләтсә, яхшы укыр иде; иренчәк, сырпаланырга ярата, Гамил дә аны песи баласы белән чагыштыра “ мәче тек мәче”, “колагын шомарткан, муенын җыерган”, “чыпчык аулаган мәче кебек, “мәче кебек үз эшен эшләгән”кебек сүзләр бар хикәядә. Әле ул чиста, пөхтә кыз да. Яхшы дус та була ала.Үткен, чая  телле  (Слайд №6)
V.Физминутка. 
VI. Яңа материал өстендә эшне дәвам итү.

Укытучы: Язучы Г.Сабитов әсәрендә кешелеклелек сыйфатларын оста итеп чагылдыра алган. Ничек уйлыйсыз, мондый сыйфатлар кайсы образлар аша ачылган?
Укучылар: Фикер алышу. Минемчә бу кешелеклелек сыйфаты Гамилдә бар. Чөнки ул яхшы малай, ярдәмчел, кешелекле, үзен тешләгән казга да сукмый, Гөлүсәне дә суга төшерми, кисәтә, үч алырга уйласа да, моны эшләми һәм укытучы абыйны күргәч, ахыры начар бетүен чамалый. Әллә тургайлар киңәш бирде инде ди. Ә минемчә Галләм абзый образы кешелеклелеккә ия. Ул сугышта булган, аягы юк, шаян телле, балаларны ярата, аңлый сизә белә. Ачуланмый да. Сабыр ул. Үткен күзле. Зур ихтирамга лаек кеше. (Слайд №1 Укытучы абый.)                  
VII. Белем һәм күнекмәләрне ныгыту.
1.Укытучы: Ә хәзер дәрестә алган белемнәребезне тагын бер кат тикшереп китәрбез.
Бу биремнәрне үтәгәндә, үзең дөрес дип санаган җавапларны китаптан табып,бер сүз яки сүзтезмә белән әйтергә мөмкин..
1. Хикәядә вакыйгалар барган авылның исеме ничек?
2. Кайсы тау кардан арчылып килә?
3. Хикәяләүче малайның исеме ничек?
4. Укытучының исеме ничек?
5. Хикәяләүченең партадашы кем?Ул нинди фәнне бик үк яхшы белми?
6. Парта утыргычында нәрсә шытырдап куя?
7. Хикәядә нинди йорт хайваннары телгә алына?
8. Төп герой нинди усаллык эшләргә тели?
9. Урамда да, өйдә дә нәрсә күзләрне камаштыра?
10. Ике тәрәзә арасында кыш буе нәрсә ята? ( Слайд №4-тикшерү)
2. “Алты түбәтәй”(“Алты эшләпә”) ысулы белән укучыларның текстны аңлауларын тикшерү. Слайд №5-16 
Ак түбәтәй. Укучы бары тик фактлар белән генә эшли. Хисләр, субъектив бәяләр бирүнең кирәге юк. Мәсәлән, укучылар “Ярсулы яз ”хикәясенең төп вакыйгаларын санап чыгалар, нинди персонажлар булуын әйтәләр һәм аларга кыскача бәя бирәләр. Төркемдәге һәр укучы үз фикерен әйтә.
 Сары түбәтәй. Бары тик уңай фикерләр генә әйтелә. Һәр вакыйганың, образның позитив яклары турында сөйләнә.
Кара түбәтәй. Бу эшләпәне алган төркем нәкъ киресен, ягъни вакыйгаларның тискәре якларын гына сөйлиләр. Килеп чыккан проблемаларга бәя бирәләр.
    Кызыл түбәтәй. Бу эшләпә эмоциональ фикерләүне таләп итә. Мисал китерәбез.
Яшел түбәтәй. Бу эшләпәне алган төркем башкалардан иҗади булуы белән аерылып торырга тиеш
Зәңгәр түбәтәй. Бу эшләпә фәлсәфи фикер йөртү турында. Ул дәрескә йомгак ясарга ярдәм итә. Гомуми нәтиҗәләр чыгарыла. Бу эшләпә “хуҗалары” башкаларның фикерләрен игътибар белән тыңларга тиешләр, чөнки алар алдында иң җаваплы бурыч – барлык төркемнәрнең җавапларын берләштереп, нәтиҗә чыгару тора.
Укытучы: Балалар, хикәядә тагын бер образ бар. Ул үз фикерен, әсәрдәге ролен канат җилпүе аша белдерә. (Слайд №15 Күбәләк.) Ул безгә нәрсә турында хәбәр итә икән?
Укучылар: Ике укучы, малай һәм кыз, арасында башлана башлаган яңа хисләр, дуслык хисләре уянуны хәбәр итә.
Укытучы: Әйе, бик дөрес. Урамда әле ныклап суыклар да бетмәгән, ә күбәләк урамга ашкына. Укучылар да шулай. Гамилнең  йөрәге ашкына, ярсый. Мондагы күбәләк - мәхәббәт һәм матурлык символы. Күбәләккә:”Иртәрәк уянгансың, алда әле очар көннәрең!”- ди автор. Моны Гамил һәм Гөлүсәгә карата да әйтеп була . Алар арасында яз кебек яңа  ярсулы хисләр уянып килә.
VII. Рефлексия.
Укытучы: Укучылар, бүгенге дәрестән сез үзегезгә нинди яңалык алдыгыз? (Җаваплар тыңланыла.) .Слайд №18. Рәсем безгә нәрсә турында сөйли? Әсәр геройлары бер -берсен аңлыйлар, киләчәктә алар дус булырлар.
в) Укучыларның белемнәрен бәяләү.
в) Өй эше бирү. (Слайд №17)
Укытучы: Көндәлекләрне алып, өй эшен язып куегыз.
1. Мәҗбүри эш: хикәянең эчтәлеген сөйләргә .
2. Ярым – иҗади эш: хикәядән язучы кулланган мәкаль һәм әйтемнәрне табыгыз, шуларны кертеп җөмләләр төзеп языгыз.
3. Иҗади эш: үзегез күрергә теләгән укытучыны ни рәвешле күз алдына китерәсез? Җавапларыгызны дәлилләгез. Шул турыда кечкенә хикәя язып килергә.
Укытучы: Дәрес бетте. Барыгызга да зур рәхмәт.


